
Алимле айтханнга кёре, жер юсюнде тиллени 
саны 5650-ден асламды. Алай эсе да, ала ыйыкъ 
сайын тергеулерин бардыра, ол заманны ичинде 
бир тил жокъ болуп баргъанын айтып,  жарсыулу 
шартха къайгъырадыла. 

21 февраль – Ана тиллени халкъла 
аралы кюню

3 бет

Къырал жумушла

Оюм

Бюгюнлюкде Украинада бардырыла 
тургъан энчи аскер операция не ючюн 
башланнганды, къоншу къарындаш 
халкъгъа къайдан чыкъдыла бу неофа-
шистле эм барып тохтагъан миллетчиле 
бла террористле, деген соруула кёплени 
жарсытадыла.

2 бет

 Тюбешиу

Сюзюу

Бешик жырла бла жомакъла – 
мурдор ташыбыз

Фашизм тамыры бла 
къурутулур ючюн

Къабарты-Малкъар Республиканы 
Сыйлы грамотасы бла саугъалауну 

юсюнден
Къабарты-Малкъар 

Республиканы Башчысыны
У К А З Ы

Къырал статистика органлада кёп жылланы бет 
жарыкълы уруннганлары ючюн Къырал статистика-
ны федерал службасыны Шимал-Кавказ федерал 
округда Управлениясында ишлегенлени бу къауумун 
Къабарты-Малкъар Республиканы Сыйлы грамотасы 
бла саугъаларгъа:

ЖАППУЛАНЫ Къууанчны къызы  Жаннетаны – 
Къабарты-Малкъар Республикада къырал статистика 
бёлюмню таматасын 

МАЛАМУСОВА Марианна Хажмуратовнаны – 
Къабарты-Малкъар Республикада къырал статисти-
ка бёлюмню таматасыны орунбасарын

МИСИРЛАНЫ Азнорну жашы Илиясны – информа-
ция ресурсла бла технологияла бёлюмню таматасыны 
орунбасарын.

Къабарты-Малкъар 
Республиканы Башчысы                           К.КОКОВ

Нальчик шахар, 2024 жылны 16 февралы, № 4-УГ

Казбек Коков Грозныйде 
Дмитрий Медведев бардыргъан 
кенгешге къатышханды

КъМР-ни Башчысы Казбек Коков  СКФО-ну башха 
регионларыны таматалары бла бирге Грозныйде  Россей 
Федерацияны Къоркъуусузлукъ советини председате-
лини орунбасары Дмитрий Анатольевич Медведевни 
башчылыгъында эмда Россейни Президентини Шимал-
Кавказ федерал округда толу эркинликли келечиси 
Юрий Яковлевич Чайканы къошулууу бла бардырыл-
гъан кенгешни ишине къатышханды.

Тюбешиуню кезиуюнде сёз РФ-ни Сауутланнган кюч-
лерине контракт бла къошакъ халда аскерчилени алыуну 
юсюнден баргъанды.

Владимир Путинни 
кезиулю Посланиясы  

«Быйыл 29 февральда РФ-ни Президенти Владимир 
Путин Федерал Жыйылыугъа кезиулю Посланиясын 
айтырыкъды»,- деп билдиреди Кремльни пресс-
службасы.

Россейни Конституциясына тийишлиликде, жыл 
сайын президент Федерал Жыйылыуну аллында 
къыралда болумну, тыш эм ич политика бардырыуну 
юсюнден  Посланиясын айтыучуду. Аллай жыйылыу-
лада сёлешгенде, къырал башчы дунияда шёндюгю 
болумну юсюнден оюмун билдириучюдю, келир кези-
уге борчланы да белгилеучюдю.

Озгъан жылда президент Федерал Жыйылыугъа 
чакъырыу сёзюн февральда туура этгенди. Ол Россей 
Федерацияны шёндюгю тарыхында 28 кере айтылады, 
аланы ичинде Владимир Путин 18 кере окъугъанды 
Посланияны.

Кюч – тюзлюкдеди
Ата журтну къоруулаучусуну кюнюн белгилеуню 

чегинде «Кюч – тюзлюкдеди» деген битеуроссей 
акция бардырыллыкъды. 

Москваны Киев вокзалындан агитация бардыргъан 
поезд Къабарты-Малкъаргъа 9 мартда жетерикди. 
Къыралны битеу регионларында болуп, ол Уллу 
Хорламны кюнюню аллында, 8 майда, ара шахарны 
Белорус вокзалына къайтырыкъды.  

Поездни вагонларында энчи аскер операциягъа 
жораланнган музейле, аскер техника кёргюзтюллюк-
дюле. Анга келгенле аскер сауутланы кёрмючюне 
къараяллыкъдыла, 31681-чи аскер бёлюмню орке-
стрини макъамларына тынгыларыкъдыла. Андан 
сора да, ушкокланы чачып жыяргъа, парашютну 
жыйышдырыргъа жарарыкъды, аскерде къуллукъ 
этерге алгъан мобил пункт да ишлерикди. Къонакъла 
аскерчилени эшикде этилген каклары бла сыйла-
нырыкъдыла. «Сени Жигитинг» проектге кёре уа 
СВО-гъа къатышхан аскерчиле бла тюбешиуле да 
къураллыкъдыла.

Акция «Нальчик» темир жол вокзалда ётерикди, 
ол сагъат тогъузда башланып, кюндюз экиде бо-
шаллыкъды. 

КУЛЬЧАЛАНЫ Зульфия.

Кадетлени мектеплерине 
эс бурулгъанды 

Республикада 1-чи номерли  кадет  школ-интернатны 
мекямына тынгылы ремонт этиу башланнганды. Анга 
КъМР-ни жарыкъландырыу эмда илму министри Анзор 
Езаов эм аны орунбасары Екатерина Мисостова барып 
къарагъандыла.

Окъуу юйню толусунлай тапландырыу, жангыртыу ишле  
январь айда башланнган эдиле.  Бусагъатда  интернатны 
мекямларындан бирини ичинде  жангыртыу ишле барды-
рыладыла. 

З.Х. Дикинов атлы  1-чи номерли кадет школ-интернат 
Атажукино элдеди. Анда жетинчи классдан онбиринчиге 
дери жашла билим аладыла. Андан сора да, кадетле спор-
тну тюрлюлери бла да къаты кюрешедиле, жарауларын 
этедиле, тизилип барыргъа  юйренедиле. Аланы жашау 
халлары аскерде болумлагъа жууукъду. Ол ышанла, ала-
ны кийимлеринде болуу бла чекленип къалмай,  кюндюз 
хар не ишлеринде, кеслерин жюрютюуде да  эсленедиле. 

Бу окъуу юйде ишле тамамланнганларындан сора, 
Бабугентни школ-интернатында ремонт этиу къолгъа 
алынырыкъды.

ХОЛАЛАНЫ Марзият.

Илмуну айныу амалларын сюзгендиле
Къабарты-Малкъар Республикада Адамны эр-

кинликлери жаны бла уполномоченный, Россей 
Федерацияны Къырал Советини илму жаны бла 
комиссиясыны къауумуна кирген Зумакъулланы Му-
стафаны жашы Борис 19 февральда ол комиссияны 
жыйылыууна къатышханды. Анда алгъышлау сёзю 
бла Россей Федерацияны Президентини болуш-
лукъчусу Игорь Евгеньевич Левитин сёлешгенди.

Жыйылыуда регионланы «Илмуну бла техноло-
гияланы онжыллыкълары» деген планны толтуруу 
ишлеге къатышыуларыны, билимни бла илмуну 
айнытыугъа юлюшлерин  къошханлагъа инвести-
циялы налог тёлеу амалны хайырланыуну юсюнден 
сёлешиннгенди.

Битеу сюзюлген соруулагъа кёре комиссия тийиш-
ли эсгертиуле этгенди, деп билдиргендиле КъМР-де 
Адамны эркинликлери жаны бла уполномоченный-
ни пресс-службасындан. 

Бизни корр.

Тюнене сабийлени солууларын  эмда  са-
улукъларын кючлендириуню тап къурауну 
программасыны экинчи кезиуюню эсепле-

рин чыгъарыугъа жораланнган жыйылыу 
болгъанды. 

Анга къатышханланы Россей Федера-

цияны Федерал Жыйылыууну Федерация 
Советини таматасы Валентина Матвиенко 
бла Россейни жарыкъландырыу министри 
Сергей Кравцов  алгъышлагъандыла. 
КъМР-ни Башчысы Казбек Коков Вален-
тина Ивановнагъа бла Сергей Сергеевичге 
Къабарты-Малкъаргъа дайым эс бургъан-
лары эмда регионубузгъа бу программагъа 
къатышыргъа онг бергенлери ючюн жюрек 
ыразылыгъын билдиргенди. 

Ол программаны хайырындан Къабарты-
Малкъарда, Ставрополь крайда, Шимал 
Осетия-Аланияда, Омск, Челябинск эмда 
Самара областьлада саулукъну кючлен-
дириучю сабий лагерьле ачылгъандыла. 
Бизни республикада  ол Нальчикде санасат, 
спорт, билим эм илму жаны бла фахмулу 
сабийлени ачыкълауну, алагъа себеплик 
этиуню «Антарес» регион арасында къу-
ралгъанды. 

Аны мекямы «Сабийлени бла жаш адам-
ланы окъутуугъа, солутуугъа эмда саулукъ-
ларын кючлендириуге тап онгла къурау» 
федерал проектге кёре ишленнгенди. Аны 
къурулушунда, проектге кёре, терк жал-
гъашдырыргъа боллукъ конструкцияла 
хайырланнгандыла. Битеу да 104 ундуругъу 
болгъан  2 жукълаучу корпус ишленнгенди. 

Ол 104 жерден тёртюсю къыяулулагъа бё-
люннгендиле.

Эсигизге салайыкъ: «Антарес» РФ-ни Пре-
зиденти Владимир Путинни буйрукъларына 
кёре 2019 жылда «Билим» миллет проектни 
себеплиги бла къуралгъанды. Анда сабий-
леге математикадан, физикадан, информа-
тикадан, биологиядан, башха предметледен 
да терен билим бередиле. Андан бери билим 
бериу сменледен 7 мингден аслам окъуучу 
ётгенди.

Арагъа жюрюгенле федерал эмда реги-
онла аралы конкурслагъа кёп кере къатыш-
хандыла эмда жетишимли да болгъандыла. 
Апрельде «Антарес» школчуланы экологи-
ядан битеуроссей олимпиадаларыны ахыр 
кесегине къатышырыкъ 200-ден артыкъ 
сабийге къонакъбайлыкъ этерикди.

 «Сабийлени солууларын къураугъа эмда 
аланы саулукъларын кючлендириуге ахшы 
амалла жарашдырыу сабий араны андан 
ары айныууна себеплик этмей къоймазлыгъ-
ына ишексизме. Нек дегенде бюгюнлюкде 
анда келир заманны алимлери, тинтиучю-
лери, инженерлери, маданият къуллукъчула 
эмда спортну усталары окъуй турадыла»,- 
деп жазгъанды КъМР-ни Башчысы Казбек 
Коков телеграм-каналында. 

Окъутургъа, солутургъа да тап онгла къураргъа

Кёп къоранчла излемейди, 
хауаны да кирлендирмейди

КъМР-ни Правительствосуну юйюнде пред-
принимательле бла тюбешиу болгъанды. Сёз 
анда электрокюч бла ишлеген автомашина-
ланы ток бла жалчытхан станцияланы санын 
кёбейтирге кереклисини юсюнден баргъанды.

Быллай автомашиналагъа отлукъ керекмейди, ала 
электрокюч бла ишлейдиле. Аны себепли экологи-
ягъа бир тюрлю заран да салмайдыла. Правитель-
ствону Председателини биринчи орунбасары Сергей 
Говоров аны энчи белгилегенди, бола тургъан тюр-
лениулеге предпринимательлени тири къатышыргъа 
чакъыргъанды.

Республикада жоллада быллай техника хазна 
кёрюнмейди, аланы электрокюч бла къандыргъан 
станцияланы саны уа айтып-айтмазча азды. Шёндю 
уа къырал быллай инфраструктураны къураргъа ахча 
бла болушады. Сёз ючюн, Къабарты-Малкъаргъа 
быйыл бюджетден 65,5 миллион сом берилгенди. 
Республика кесинден да къошарыгъын алып тер-
гегенде, тийишли жумушлагъа 69 миллион сом 
къоратыллыкъды.

Ток бла жалчытхан инфраструктураны къурау бла 
талай компания кюрешеди. Шёндю Нальчикде эм 
Басхан шахарда бирер станция ишлейди. Жууукъ 
кезиуде энтта да бири ачыллыкъды. Быллай автома-
шиналаны саны ёсе баргъаны ючюн а аланы ток бла 
жалчытхан станциялагъа да сурам уллу боллукъду. 
Сёз ючюн, юч жыл мындан алгъа Къабарты-Мал-
къарда юч электромобиль бар эди, бюгюнлюкде уа 
аланы саны юч жюзден атлагъанды. Аны юсюне ал-
лай улоулада кёпден-кёп турист келип башлагъанын 
да къошаргъа тийишлиди.

«Электрокюч берген станцияланы санын кёбейтиу 
– экология жаны бла таза тамблагъы кюннге магъа-
налы атламды. Мен кесим да кёп болмай быллай улоу 
алгъанма. Аны хайырланыу женгилди, кеси да учуз 
келеди. Алай тийишли станцияла азлыкъ этгенлери 
ючюн аны ток бла юйде жалчытыргъа тюшеди. Ол 
а кёп заман алады», - дегенди табийгъат байлыкъла 
эмда экология министр Шауаланы Илияс. 

«Бизни республика экология жаны бла юлгюлю 
болурун сюебиз. Ол табийгъатны, адамланы сау-
лукъларын да сакъларгъа болушурукъду, бизнесни 
айныууна себеплик этерикди. Алай бла бу жаны бла 
жангы башламчылыкълагъа билеклик этерге хазыр-
быз», - деп къошханды промышленность, энергетика 
эм сатыу-алыу министр Ахубеков Шамиль да.

УЛБАШЛАНЫ Мурат.

 Тапландырыу 

Биригип ишлер умутда
Чеченни ара шахары Грозныйде Шимал-Кавказ 

эм Юг федерал округлада, Россейни жангы субъ-
ектлеринде да физкультура бла спортну айнытыуну 
юсюнден жыйылыу болгъанды. Аны къыралны 
спорт министрини орунбасары Одес Байсултанов 
бардыргъанды, бу ишге Къабарты-Малкъарны 
спорт министри Хасанланы Ислам да къатышханды. 

Жыйылыуда физкультура бла спортда управлени-
яны системасын жангыртыуну бла игилендириуню 
амалларына къаралгъанды, округлада спортну 
технология тюрлюлерин (вертолёт, самолёт, авто-
мобиль, суу тюбюнде эм башха спорт) айнытыуну 
мадарлары изленнгендиле. Аслам эс СКФО-ну 
министрлерини советин къураугъа бла регионла 
аралы эришиулени ётдюрюуге бёлюннгенди.

ХАБИБУЛЛАХЛАНЫ Зульфия.

Хан тепсиге жараулу 
чабакъла ёсдюредиле

«Асыл-Суу» чекленнген жууаплылыгъы болгъан обще-
ство балыкъ чабакъланы ёсдюреди. Ол завод Тырныауузда 
Бахсан сууну жагъасында кюнлюм бетинде орналыпды. 
Мында тёгерек бассейнледе, тазаланнган сууда, бек сууукъ 
болмагъан жерде жыл санларына кёре балыкъ чабакъ-
ланы беш тюрлюсюн тутадыла. Андан сора ала чабакъла 
да бардыла. Чабакъланы сатар жерле болгъанларына да 
къарамай, адамла аланы заводдан алыргъа сюедиле. 
Сабийлери бла келип, чабакълагъа къарап кетгенле да 
бардыла.

Балыкъны кюннге эки кере ашатадыла. Ала чабакъгъа уа 
хар тёрт сагъатдан хар неси да болгъан гранула ашарыкъны 
бередиле. Ишчиле  Холамханланы Мурат бла Денис Лисич-
кин жыйырма бассейнде болгъан чабакъланы ач этмей-
диле. Аланы жыйыларын алып да сатадыла. 2016 жылда 
ачылгъан завод хайырны энди тюшюре башлагъанды. 

МАМАЙЛАНЫ Алий.
СУРАТДА: (солдан онгнга) Денис Лисичкин, Холамхан-

ланы Мурат.

 Хазырланыу 

 Жыйылыула

 Акция

 Къармашыулукъ 

 Жамауат 

«РФ-ни президентин айырыуну юсюнден» 2003 жылны 10 январында чыгъарылгъан 
19-ФЗ -номерли федерал законну 53-чю статьясыны  1-чи пунктуна тийишлиликде хакъсыз басмаланады.

Шёндю бола тургъан къаугъаны 
чыгъыууна, аны ёчюлмей, андан ары 
жаныууна, бандеровчуланы сауут-саба 
бла жалчытыугъа артыкъда америка-
лыланы, ингилизлилени, немислилени 
эм башхаланы къошумчулукълары уллу 
болгъанын  белгилерге керекди. Ачыкъ 
бола келген шартлагъа кёре, ала Укра-
инаны Россейге къажау сюелирге 2014 
жылдан бери тынгылы хазырлап тур-
гъандыла. Къужур муратларын шёндю 
жашыргъан да этмейдиле. Россей бла 
кюрешни бирге бардырайыкъ деп, Ев-
ропаны бирси къыралларын да кеслери 
жанлы этгендиле,  онла бла миллиард 
долларла тургъан ауур сауутланы тохта-
усуз Украинагъа ашырадыла. Былайда 
ол болум бла байламлы РФ-ни тыш 
къыраллы ишлерини министри Сергей 
Лавровну айтханын келтирирге сюеме: 
«Украинаны сауутла бла жалчытыу – ол 
жаланда заманны созууду. Эртте-кеч 
болса да, энчи аскер операция чегине 
жетдирилип, хорлам бла бошаллыкъ-
ды». 

Жарсыугъа, бирле ол шартны ангыла-
майдыла, ангыларгъа да сюймейдиле. 
Озгъан жайда, сагъынылгъан къаугъа-
да ВСУ-ну алгъа барабыз деген мурат-
лары толмагъандан сора, НАТО шёндю 
тюрлю-тюрлю сылтаула юйрениуле бар-
дырабыз деп,  аскер кючлерин Россейни 
шимал чеклерине жууукълашдырып 
келедиле, Финляндияны бла Швеция-
ны да кеслерине къошуп. Атом саууту 
болгъан къырал бла ол тийреледе алай 
къажау сюелиуню ахыры не бла бошал-
лыгъыны юсюнден сагъыш да этмей…

Мен оюм этгенден, орус халкъны 
тёзюмю уллуду. Жети-сегиз жылны 
ичинде бандеровчула Донбассда жа-
шагъанланы бир тюрлю терсликлери 
болмай, жаланда кеси тиллеринде 
сёлешгенлери ючюн, террорчулукъ 
амалланы хайырлана, ёлтюрюп тур-
гъандыла. Западны оноучулары ол 

геноцидни билип тургъанлай, Одессада 
жанлары сау адамланы кюйдюргенде 
да,  донбассчылагъа сепаратистле деп 
тургъандыла. Къысхасын айтханда, ма 
ол артыкълыкъланы, неофашистлени  
жайылыуларын тохтатыргъа деп баш-
ланнган эди энчи аскер операция да. 
Аны бла байламлы бизни аскерчилери-
биз Россейде террорист къауумлагъа 
саналгъан  «Азов», «Правый сектор» 
(РФ-ни тийресинде эркинлиги болмагъ-
ан террорист организацияла) эм башха 
неофашист полкла къурутулгъан эдиле 
эм тутмакъгъа алыннган эдиле. 

Сейирди, алай ол башда сагъыныл-
гъан неофашист отрядла эки жыйырма 
миллиондан аслам халкъы болгъан 
къыралны баш тёбен этип, 2014 жылда 
властьны къолгъа этген эдиле, экинчи 
дуния урушда фашизм Украинаны 
халкъына къаллай бир къыйынлыкъ 
келтиргенин унутуп.  

Миллетчилик, сатхычлыкъ эм мингле 
бла адамлагъа зарауатлыкъ сынатхан 
украинлы миллетчилени эм банде-
ровчуланы къанларында болгъаныны 
юсюнден  шёндю шартла басмалана-
дыла. Алагъа кёре, украинлы миллет 
терроризм озгъан ёмюрню 15-20 -чы 
жылларында Симон Петлюрадан баш-
ланнганды. Артда ол жерли халкъгъа, 
артыкъда чюйютлюлеге, сынатхан 
артыкълыгъы ючюн ёлтюрюлген эди… 

Белгилерчады, совет власть украинлы 
миллетчилени аманлыкъчы ишлерин 
туура этерге хазна сюймегенди, ала 
адамлагъа сынатханны аз санда кёр-
гюзтюп тургъанды.  Сёз ючюн, ала 
Уллу Ата журт урушну кезиуюнде не-
мисли фашистле бла къаллай къаты 
байламлыкъ жюрютгенлерин, аланы 
айтханларын толтуруп, концлагерьле-
де этген эм кир ишлерин да. Былайда 
Прибалтика республикалада жашагъан 
миллетчилени да эсгерирге боллукъду. 
Ала, бандеровчуладан артха къалмай, 

немисли фашистлени  барчы-келчилери  
болуп, ала буюргъан бир аман ишден 
артха турмагъандыла. 

Уруш бошалгъандан сора, бандеров-
чуланы бир къаууму америкалылагъа 
къошулуп да кетгендиле. Алай иги ке-
сеги мында къалгъанды, Сталин аланы 
Сибирьге да ашыргъан эди. Жарсыугъа, 
ол ёлгенден сора, Хрущёв 1955 жылда 
къыралгъа ишчи адамла керекдиле 
деп, ал кезиуде 50 мингден аслам бан-
деровчуну тутмакъладан эркин этгенди. 
Документлеге кёре, артыкъда Запад 
Украинада, ала къыргъан адамланы 
саны онла бла мингледен атлагъанды, 
тутулуп тургъан кезиулери уа тёрт-беш 
жылдан кёп болмагъанды. Нек дегенде 
совет власть ала бла ахыр кюрешни 
озгъан ёмюрню 50-чы жылларында 
бошагъан эди. Ары дери ала, агъачлада 
бугъуп, властьха къажау аманлыкъчы 
ишлерин бир да тохтатмагъандыла.

Къыркъынчы жыллада да власть 
украинлы миллетчилик бла кюрешни 
къаты бардыргъанды. Сюдню оноуу 
бла шёндюгю украинлы фашистле та-
быннган,  Степан Бандера бла Роман 
Шухевич эм башхала жокъ этилген 
эдиле. Белгилерчады, аланы ызларын-
дан келген украинлы миллетчиле, ол 
санда тутмакъладан бош болгъанла да, 
кир ниетлерин толтурургъа, «москаль-
лагъа» дерт жетдирирге тап кезиуню 
сакълап тургъандыла. Эсигизде эсе, 
ол кюн а деменгили къыралыбыз ча-
чылгъан кезиуге – 1991 жылны аягъына 
тюшгенди. 

Украинаны алгъыннгы таматасы Ле-
онид Кравчук ол ишге уллу къошумчу-
лукъ этген сунама, Борис Ельцинни да 
кёллендирип.  Ма андан сора башланн-
ганды украинлы миллетчиликни баш 
кётюрюую. Ол къыралны андан сора 
башчылары Леонид Кучма, артыкъда 
Виктор Ющенко уа башда сагъыныл-
гъан башкеслени, жангы Украинаны 
жигитлери этип, эсгертмелерин да 
орнатхан эди ара шахарларында.  Укра-
инаны алгъыннгы президенти Пётр По-
рошенко уа Донбассда жашагъанланы 
террористлеге санагъанды. Эсигизде 
эсе, ол кезиуден башланнганды мамыр 
адамлагъа къажау сюелиу эм аланы 
къырыу. 

Россейни Президенти Владимир 
Путинни Германияны канцлери Олаф 
Шольц бла тюбешгенде айтханы 
эсимдеди. «Миллетчиле, фашистлеге 
табыннганла къайсы къыралда да 
бардыла, алай  ол къауумлагъа къырал 
башчыла баш уруп, ала тутхан ызны 
баш идеологиягъа алып, аманлыкъчы 
ниетлерин аны бла толтуруп башла-
сала, аллай болумгъа Россей тёзерик 
тюйюлдю.Нек дегенде  Совет Союз 
фашизмни ууатыугъа миллионла бла 
адамларыны жанларын салгъанды. 
Ма аллай зат къайтарылмаз ючюн 
бардырылады бюгюнлюкде энчи аскер 
операция да».

Эртте-кеч болса да, Зеленскийге эм 
анга ушашлагъа, сюйселе-сюймеселе 
да, болмачы миллетчиликден айыры-
лыргъа тюшерикди  эм Россейни Сау-
утланнган кючлери алагъа салыннган 
борчну толтуруп, Украинада мамырлыкъ 
да тохташдырыллыкъды.

КЪОНАКЪЛАНЫ Хасан.

Къабарты-Малкъарны Ре-
гионнга оноу этиу арасы 
(ЦУР) бир ыйыкъны ичинде  
беш жюзден аслам сору-
угъа къарагъанды. Аланы 
асламысы «Telegram», «Од-
наклассники, «ВКонтакте» 
социал сетьледен «Инцидент 
Менеджмент» системаны 
амалы бла алыннгандыла. 
Кеслери да, хар замандача, 
социал къоруулау, жашау 
журт-коммунал мюлк, тийре-
лени игилендириу, жолланы 
тапландырыу, саулукъ сакъ-
лау эм башха жумушла бла 
байламлыдыла. Аланы хар 
бирине  специалистле тынгы-
лы къарап, магъаналарына 
кёре тийишли ведомство-
лагъа билдиредиле.

Бу жол тарыгъыуланы кёбю-
сю Нальчик бла Прохладный 
шахар округладан эм  Май 
муниципал райондандыла. 

Араны специалистлери  
жууаплы ведомствола бла 
бирге Майский, Басхан, Терек 
шахарлада эм  Кахун элде   
Гагарин, Цагов,  Шибзухов эм  
Нагацуев орамлада жашагъ-
анланы  таза суу бла жалчы-

тырча мадар этгендиле. 
Нальчикде   Чкалов орамда 

кече жарыкъ болурча  жумуш 
тамамланнганды.  Исламейде 
уа  эл къыйырында  эркинлик-
сиз багуш тёгюлген жерни 
къурутхандыла.  

«Жарсытхан соруула» ру-
бриканы чеклеринде КъМР-ни 
тынгылы ремонт бардыргъан 
фондуну таматасы Къулий-
ланы Мустафирни жамауат 
бла тюзюнлей ушагъын къу-
рагъанды. Ол тамамланнган 
жумушланы эсеплегенди 

эм этилирге кереклилени да   
белгилегенди.  Аны чекле-
ринде ремонтну артдагъа кё-
чюрюрча онгланы, быйылдан 
башлап кёп фатарлы  жангы 
жашау журтладан къайсыла-
ры тёлеп башлагъанларын  
билдиргенди эм башха сору-
улагъа да жууапла бергенди. 

Дагъыда къонакъда КъМР-
ни къурулуш эмда жашау 
журт-коммунал мюлк ми-
нистри Алим Бербеков бол-
гъанды. Ол «Жашау журт 
эм шахар болум» миллет 

проект эм «Иги шахар бо-
лум къурау» программа къа-
лай бардырылгъанларыны 
юсюнден хапарлагъанды. 
Сагъынылгъан программа-
ны чеклеринде федерал эм 
республикалы бюджетледен 
берилген ахчагъа  жамауат 
аслам хайырланнган  196 
объектге бла  607 арбазгъа 
къаралгъанын билдиргенди.  
Андан сора да, республика 
кесинден бёлюп  101 арбаз, 
жамауат хайырланнган  15 
объект да игилендирилгенле-
рин сагъыннганды. 

 Быйылны юсюнден айтхан-
да, министр тюзюнлей къол 
кётюрюуню эсеплерине кёре 
тогъуз жерге тынгылы ремонт 
этиллигин  ачыкълагъанды.   

Эсге сала айтсакъ, Реги-
оннга оноу этиу ара офис 
халда ишлемейди, «Инцидент 
менеджмент» бир тюрлю 
соруугъа  эс бурур ючюн ол 
социал сетьлени биринде 
жазылыргъа керекди. Ол 
санда жарсыу тынгылыракъ 
ачыкъланса игиди.

Бизни корр. 

«Гитче эмда орта предприниматель-
ство, сора энчи предпринимательство 
башламчылыкълагъа себеплик этиу» 
миллет проектни чеклеринде этиллик 
жумушлагъа жоралап, «Россейни 
таянчагъы» жамауат биригиуню 
Къабарты-Малкъарда бёлюмюнде 
жыйылыу ётгенди. Анга бизнес бла 
кюрешгенле, Экономиканы айнытыу 
министерствону, жамауат организа-
цияланы келечилери да къатышхан-
дыла, деп билдиргендиле министер-
ствону пресс-службасындан.

«Тёгерек столда» бу проектни хай-
ырындан былтыр республикада не 

зат этерге къолдан келгенини эмда 
быйылгъа къаллай умутла салынн-
ганыны юсюнден хапарлагъандыла. 
Сагъынылгъан 2023 жылда къырал-
ны эмда КъМР-ни бюджетлеринден 
тийишли жумушлагъа эки жюзден 
аслам миллион сом бёлюннгенди. 
Ахча толусунлай къоратылгъанды, 
белгиленнген борчла бары да, ол сан-
да бир-бирлери артыгъы бла окъуна, 
тамам этилгендиле.

Миллет проект бардырылгъан ке-
зиуде 300 чакълы гитче эмда орта 
предприниматель, сора кеслери иш 
къурап къармашхан инсанла 700 

миллиондан аслам сом багъасына 
болушлукъ алгъандыла. Юч мингнге 
жууукъ предпринимательге, кеси иш 
къурагъан 754 адамгъа эмда бизнес 
ачаргъа умут этген 1,2 минг инсаннга 
4751 жумуш берилгенди.

Жыйылыуда республикада бизнесге 
не бла себеплик этилгенини, регион 
организацияла не зат бла кюрешген-
лерини юслеринден да айтхандыла 
эмда предпринимательлени соруула-
рына жууапла бергендиле.

УЛБАШЛАНЫ Мурат 
хазырлагъанды.

Фашизм тамыры бла къурутулур ючюн
Бюгюнлюкде Украинада бардырыла тургъан энчи аскер операция не 

ючюн башланнганды, къоншу къарындаш халкъгъа къайдан чыкъдыла 
бу неофашистле эм барып тохтагъан миллетчиле бла террористле, деген 
соруула кёплени жарсытадыла. Артха бурулуп къарасакъ, ол жерледе 
миллетчиликни тамырлары терендиле. Германияны канцлери Бисмар-
кны жюз жыл мындан алгъа айтхан: «Россейни хорлар ючюн, андан 
Украинаны айырыргъа керекди», – дегенини магъанасына къарасакъ, 
Запад  Россейни хорлар, болмаз къалса, къарыусуз этер умутларын бир 
заманда да юзмегенди.  

Тарыгъыулагъа кёре – терк да, тынгылы да мадарла 

 Тёгерек стол

Предпринимательлени онгдуруу амалланы юсюнден ушакъ

 Тинтиуле

21 февраль – Ана тиллени халкъла аралы кюню

Кёргюзтюу

Саугъагъа – энчи китапла

Жарсыугъа,  къарачай-мал-
къар тил да тас бола тургъан 

тиллени атласларына кийирилгени 
белгилиди. Къайсы халкъда да са-
бийлени отуз проценти ёз тиллеринде 
сёлешмей эселе, ол, алимле тергеген 
ышанда бла алып къалгъанда, жокъ 
бола тургъаннга саналады. Алай эсе 
уа, тауча бардырылгъан радио эмда 
телевидение бериулеге тынгылагъ-
анланы, суратлау адабиятыбызгъа, 
театрыбызда салыннган оюнлагъа 
сюйюннгенлени, газетибизни магъ-
анасын ангылагъанланы санын эсге 
алсакъ да, болумубуз къууанырчады 
неда махтанырчады деп айтыргъа 
къыйынды. Аны алайлыгъын а жашау 
кеси ачыкълап турады, жашырыр 
кереклиси да болмаз.

Ишни юсю бла биз устазла, мил-
летибизни бирси белгили адамлары 
бла да ушакъла, соруула бардыр-
сакъ да, ала барысы да эм алгъа 
тилге жаш тёлюбюзню юйюрледе 
юйретмегенибизни юсюнден айта-
дыла. Биз ана тил бла байламлы 
фестивальлагъа, аны окъутуудан 
башха тюрлю жумушлагъа къатыша, 
устазла къолларындан келгенича 
ишлерин бардыргъанларын кёребиз. 
Былайда дерслени азлыкъларында 
неда башха тюрлю сылтаулада энчи 
тохтаргъа излемейбиз, нек дегенде 
эм алгъа юйюрде биз ана тилибизде  
сёлешсек, аны магъанасын, кере-
клисин сабийлеге ангылата билсек, 
ала устазланы айтханларына, юй-
ретгенлерине да бегирек тюшюню-
рюкдюле.

Бир жол узакъ эллерибизден би-
рине барама, кертисин айтханда, 
ары жанына биринчи кере жолоучу 
болгъан эдим. Алай эсе да, анда 
бютюн иги сакълана болур тилибиз 
деген сагъышда эдим да, жол узуну 
таулу ыннаны туудукълары бла орусча 
сёлешгенлей баргъанына уа жарсыр-
гъа тюшдю.

Сабийлени  малкъар тилден 
дерслерин тамамлай туруп да, 

кёпле излейдиле бир-бирде бизден 
болушлукъну. Аны да боллукъду ан-
гыларгъа, хар нени да билип, эсинде 
тутуп бир адам да турмайды. Алай 
а: «Мен нек юйретирге, заманымы 
къоратып, башымы да аурутургъа 
къалгъанма. Керек эсе, юйретсинле 
дерследе, филологму этерикме мен 
муну?!» - деген сёзлени эшитирге 
тюшеди. Не айтыргъа боллукъбуз 
быллай болумда?! Биз кесибиз 
юйретмесек, хар небиз да тозурай, 
седирей барлыгъыны сагъышын да 
этмейбиз.

Белгилегенибизча, бизни жарсы-
уубуз эм алгъа юйюрледен келеди. 
Келигиз, эм алгъа сёлешиу тилибиз-
ни айнытайыкъ, окъургъа да юйре-
нейик ёз тилибизде. Сабийлени да 
орус неда тыш къыраллы жомакъла 

бла булжутмай, жигитлери тауча 
сёлешгенлени да кёргюзтюрюкдю 
телевизор. Ёсюп келген балачыкъгъа 
жомакъ неда назмучукъ окъусакъ, 
аны анга сейири къозгъалмай къал-
лыкъ тюйюлдю. Аллай заман болма-
са уа, юйде болгъан затланы атларын 
тауча айтдырып окъуна юйретсе да, 
ол амал да кесини хайырын берлик-
ди. Тыш къыраллы тиллеге женгил 
тюшюнюп баргъан тёлю ёз тилине 
да юйреналлыкъды, жаланда  биз 
кесибиз аланы тюз жолгъа тюшюн-
дюрюрге борчлубуз ансы.

Сабийге ана тилни юйретиуню 
уясы юйюр болгъаны, аны анга 

сюймеклигин къозгъау да мында 
башланнганы, айхай да, кертиди.  
Алай а, бюгюнлюкде биз, бир бири-
бизге ышана, ортада ёсюп келген 
тёлюбюз тилибизни билалмай къал-
гъанын кёралмайбыз. Жарсыугъа, 
жамауат биригип, бир бирибиз бла 

байламлыкъда ишлеялмайбыз. Ай-
хай да, ёсдюргенлеригиз бла ёз ти-
лигизде сёлешмегиз деген чеклени 
бизге биреу да салмайды.

Сёз ючюн, атласха осетинлиле-
ни тиллери да тюшгенди. Ала аны 
юсюнден билгенлеринде, орамлагъа 
чыгъып, жыйылыула къурап, жарсыу-
ларыны юслеринден жамауат саулай 
билирча этгендиле. Бюгюнлюкде 
Осетияда сабий садлада гитчелени 
юйретиу кеслерича бардырылады. 
Аланы ол башламчылыкъларына 
Шимал Кавказны аслам халкъыны 
келечиси тюшюнюрге излегени да 
белгилиди.

Бизни сабийликден бери да ёз 
тилин тас этген халкъ кеси да 

жокъ болады деп, таматаларыбыз, 
устазларыбыз да юйретгенлей кел-
гендиле. Аны алайлыгъын биз да 
ангылатыргъа борчлубуз жангы тё-
люлеге. Миллетни адамлары болгъан 
окъуна  этселе да, ала кеслерича 
сёлешмеселе, ол халкъны келечиле-
рине саналмазлыкъларын да.

Нек дегенде тили тас болгъан эт-
носну аны бла бирге тарыхы, мадани-
яты, энчилик ышанлары, кесилиги да 
жокъ боладыла. «Ёсюп келген тёлю 
ёз тилин «ана тилнича» ангыламаса, 
сезмесе, анга ол даражада юйре-
нирге излемесе – быллай шарт аны 
ючюн къоркъургъа керек болгъанын 
ачыкълайды», - деп, илму тинтиу 
ишлеринде лингвистлени асламысы 
чертеди. Алай эсе уа, жер юсюнде 
хар халкъны тили да – ол дуния ци-
вилизацияны бир кесегиди.

Алайды да, алимле 50 мингден 
аслам адамы болгъан бир миллетни 
бюгюнлюкде тили угъай, кеслери да 
тас болгъаннга санайдыла, жаланда 

29 келечиси болгъанны уа – угъай. 
Нек дегенде, аз эселе да, ала бары-
сы да ёз тиллерин биледиле эмда 
анга сабийлерин юйретедиле. Аны 
себепли бизни къайсы бирибиз да 
миллетибизни келир кюню ючюн 
жууаплылыкъны сезерге борчлубуз. 
Тил айнымаса уа, ол да боллукъ 
тюйюлдю. Эм алгъа уа биз сёлешиу 
тилни иги билирге керекбиз.

Кертиди, тышындан къарасакъ, 
бизни хар небиз да барды: тили-

биз садикледе, школлада, универ-
ситетде окъулады дерге боллукъбуз. 
Газет, журналла да басмаланадыла,  
радио эмда телевидение бериуле 
къураладыла. Илму жаны бла да 
алимлерибиз, сау болсунла, бир 
башха тюрк миллетден кембиз дерча 
даражада тюйюлбюз. Алай кёплени 
жокъдула бизде болгъанча сёзлю-
клери, башха илму ишлери да. Биз 
да миллетбиз дер эмда бирсилени 
арасында кимлигибиз белгиленир 
ючюн а бу затланы кереклиси, айхай 
да, белгилиди.

Къарачай-малкъар тилге алим-
лени, жолочуланы, тарыхчыланы, 
бирсилени жанындан да сейир уллу 
бола келгенин да билебиз барыбыз 
да. Сёз ючюн, аны магъаналылыгъ-
ыны юсюнден тюрколог Александр 
Боровков 1932 жылда окъуна: «Ал-
тынны ауурлугъу базманда аз тарта 
эсе да, ол багъалыды», – дегенди. 
Ол, андан сора да: «Тюрк халкъла-
ны тарыхларын билирге излеген эм 
алгъа къарачай-малкъар тилге юй-
ренсин», – деп да чертгенди. Аслам 
жаны бла эрттегили тиллени тинтирге 
ол аламат «ачхыч» болгъанын окъуна 
белгилегенди.

Лев Гумилёв да малкъар тил эм 
буруннгулу болгъаныны юсюнден 
жазгъанды. Къарачайлыла бла мал-
къарлыла аны бек тазалай сакълагъ-
анларын да чертген эди.

Алай эсе да, бюгюнлюкде тили-
бизни къырал даражасы бол-

гъанлыкъгъа да, тауча сёлеширге, 
аны билирге, ачыгъын айтайыкъ, 
кюсемегенлерин кёребиз. Келигиз, 
биринчи юйюрден, ызы бла садик-
ден, андан сора школдан башлайыкъ 
бу ишни тамамлап. Сылтауну устаз-
лада, дерсликледе, дерслени аз-
лыкъларында кёрюп да турмайыкъ. 
Жазмабыз, китапларыбыз болмагъан 
заманлада да халкъ кесини тилин 
сакълай билгенди. Ол угъай эсенг, 
алимлерибизни, журналистлерибиз-
ни, саулай да жамауатны хайыры бла 
айныгъан да этгенди. Аны себепли 
уа – илму жаны бла окъуна аслам 
чертип айтырча затыбыз болуп тур-
гъан кезиуде – биз аны таркъайтып 
баргъаныбыз жарсырча, сагъыш 
этерча да шартды.

Бизни тынгысыз этген бюгюнлюк-
де болгъан затыбызны эм алгъа 
уа  сёлешиу тилибизни тас этмей 
сакълауду, ансы аны-муну тюрлен-
дириу – угъай! Къолдан келгенича 
байыкъландырыуду, ёсюп келгенлеге 
«ана тил» деген ангылам бла бирге 
анда сёлеширге юйретиудю. Бизни 
«тил» деген байлыгъыбыз болгъа-
нына къууана, аны шатыклыгъына да 
сюйюне, тёлюлени алларында жууа-
плылыкъны, хар халкъгъа да энчи тил 
бошдан берилмегенин унутмайыкъ. 
Ызыбыздан келликлеге къудурет 
бизге саугъалагъан байлыкъны да 
къызгъанмайыкъ. Мурдор ташы-
бызны бешик жырла бла жомакъла 
къурагъанларын да унутмай, аланы 
ёз тилибизде эшитилирлерине, айты-
лырларына сакъ болайыкъ.

МОКЪАЛАНЫ Зухура.

 Алайды да, Яникой, Кичибалыкъ, 
Огъары Малкъар, Ташлы-Тала эл-
лени эм Тырныауузну сабий садла-
рында болумну тинтгенме. Ачыкъ-
ланнганнга кёре, бир республикада 
жашагъанлыкъгъа дейик, аланы хар 
биринде да хал башхаракъды. Кер-
тисин айтханда, ол мени бир кесек 
сейирсиндирген окъуна этгенди. 

Узакъ эллерибизде хал ол жаны 
бла иги болгъаны мени бек къуу-
андыргъанды. Огъары Малкъарны 
сабий садыны таматасы Керменла-
ны Рита айтханнга кёре, алада хар 
ыйыкъ сайын группада да дерсле 
бардырыладыла. Андан тышында да 
гинжи театрчыкъ къурап, сабийлени 
сейирлерин ана тилибизге бютюн бек 
къозгъайдыла. 

– Ишни ФОП-ха заран тюшюрмей 
къурар амалла бардыла.  Ана тили-
бизни магъаналыгъын ангылай, кюн 
сайын тауча сёлешгенлей турабыз. 
Тюрлю-тюрлю байрамларыбызны 
кеси тилибизде ётдюребиз. Сёз 
ючюн, Ана тилни халкъла аралы 
кюнюне жораланнган энчи къууанч 
бардырлыкъбыз, – дегенди ол. 

Ташлы-Тала бла Кичибалыкъ эл-
леде да бу ишге энчи эс бёлюнеди. 
Ташлы-Таланы сабий сады ачыл-
гъанлы алай кёп болмай эсе да, 
анда да ёз тилибизге энчи магъана 
бередиле. Бюгюнлюкде ары 53 сабий 
жюрюйдю. Учрежденияны таматасы 

Болатланы Асият юйретиучюле, са-
бийлени кеси тилибизни осалыракъ 
билгенлерин сезе, ала бла сёлешген-
лей турадыла. 

– Быйыл хал иги жанына тюрленнге-
нин эслейме. Ыйыкъ сайын бардырыл-
гъан дерследен сора да, ёз тилибизни 
хайырланнганлай турабыз, – деп бел-
гилегенди ол. 

Яникой элни бла Тырныаууз шахар-
ны сабий садларында уа, жарсыугъа, 
хал бир кесек башхаракъды. Болсада 
яникойчула учрежденияны кесини 
ана тилден энчи устазы болмагъан-
лыкъгъа, юйретиучюлери кюн сайын 
сёлешиуню хайырланадыла. 

Тырныаууз шахарда да не малкъар, 
не къабарты тиллени сабий садлада 
энчи дерсча бериу жокъну орунунда-
ды. Сёз ючюн, 5-чи, 6-чы садикледе 
кёп жылланы ана тилледе окъутуу бар-
дырылмайды. Сылтауу уа – энчи устаз-
ла тутаргъа таматаны онгу жокъду. 
Алай а болмазгъа керекди. Хар сабий 
да ана тилин билирге тийишлиди. Нек 
дегенде аны билиу, ангылау бла аны 
жашауунда кёп зат байламлы боллукъ-
ду. Тырныауузну юсюнден айтханда, 
анда ёз тилледе дерсле бардырылгъан 
жаланда бир-эки сабий сад барды.

Битеу бу жарсыуланы эсге ала, 
КъМР-ни Жарыкъландырыу эм 
илму министерствосуну Устазланы 
усталыкъларын ёсдюрюу жаны бла 
институтуну малкъар тилден бла ада-

биятдан лабораториясыны таматасы 
Къонакъланы Люба бла сёлешгенме. 
Мени бютюнда садлада ана тилле-
ден энчи устазла болмагъанлары 
жарсытханын айтама. Аны юсюнден 
Люба Аскербиевна былай дегенди: 
«Жорукълагъа кёре, ата-ананы би-
ринден окъуна  сабийим садикде 
ёз тилибизни окъурун  сюеме, деп 
жазылгъан къагъыт болса, ол окъуу 
учрежденияны таматасы устаз да 
табаргъа, окъутуу программагъа 
дерслени кийирирге борчлуду. Жар-
сыугъа, адамларыбыз аллай онг 
болгъанын билмейдиле. Мен кесим 
бюгюнлюкде Нальчикни сабий сад-
ларына сёлешип, алада бу жаны бла 
халны тинте турама. Энтта да бир 10 
учреждение къалгъанды. Юйретиучю 
ишни къоюп, ана тилибизде бир нен-
ча сабий садда дерсле берирге хазыр 
болгъанла да бардыла. Устаз табыл-
майды дегенни мен бош сылтаугъа 
санайма. Бардыла специалистле.   

2022 жылда регионда сабий сад-
лагъа полилингвальный юйретиу 
программаны сингдирирге бир къа-

уум объект сынау халда сайланнган 
эди. Анга кёре ишни къурау барды-
рылады. Бюгюнлюкде программа 
цифралы халда хазырды, аны бла хар 
ким да хайырланыргъа боллукъду. 
Эшиклерибиз ачыкъдыла. Сёз ючюн, 
Тырныауузда бу программа бла иш-
лерге деп 10-чу номерли башланнган 
школ-сабий сад белгиленипди. Алай 
ол да талай сылтаула бла тохтапды. 

Бу ишде, кертисин айтханда, баш 
сылтау ахча къытлыкъды. Башха 
миллетли сабийле да аслам болгъан 
группалада садикден битеу таулу-
ланы жыйышдырып, алагъа энчи 
кабинет жарашдырыуну кёп таматала 
къыйынсыннган этедиле. 

Ма бу полилингвальный проектни 
уа бек иги Нальчикни 2-чи номерли 
сабий сады бардырады. Анда юй-
ретиучю Бёзюланы Жамиля бу иш 
бла аламат иги кюрешгенин энчи 
белгилерге сюеме. 

  Дагъыда бир айтырыгъым. Бир 
юйретиучюге да ёз тилинде салам-
лашыргъа, сёлеширге да чек салын-
майды. Бютюнда эллерибизде. Аны 
себепли не да кесибизден къалады». 

   Битеу бу айтылгъандан мен бю-
гюннге дери билмеген бир зат бар 
эди. Ол да не эди десегиз, ата-ананы 
тилек къагъыты бла билим бериу 
учрежденияны таматасы, жангыз 
бир сабийге окъуна дерс къураргъа 
кереклиси. Аны себепли, мен кеси 
тиллерин сюйген, багъалагъан ата-
аналаны бюгюнден – Ана тилни 
халкъла аралы кюнюнден – баш-
лап, школланы бла сабий садланы 
таматаларыны атлары бла, барып, 
къагъытла жазаргъа чакъырама. 
Нек дегенде, халны тюрлендирирге 
хар бирибиз да бюгюнден башлап 
атламла этмесек, тамбла андан магъ-
ана чыкъмай къалыргъа боллукъду.

ТАППАСХАНЛАНЫ Аминат.

Бешик жырла бла жомакъла – 
мурдор ташыбыз

Бюгюн къайгъырмасакъ, тамбла кеч болуруна къоркъуу барды

Ант этиу
1914 жылда къабартылы-

ладан бла таулуладан энчи 
полк къуралып, патчах Рос-
сейни аскерлерини къауу-
мунда Биринчи битеудуния 
урушха (1914-1918 жылла) 
къатышханы белгилиди. 
Къуралгъан кюнде уа атлы 
аскерчиле Россейге кертичи 
болургъа, «къан тёгерге 
тюшсе да, артха турмазгъа, 
керек болса уа, ахыр солу-
угъа дери къуллукъ этерге» 
Къуранда ант этген эдиле.  

Полкда, анга къырал да-
ражада Къабарты полк деп 
атагъандыла, 500 атлы къул-
лукъ этгенди – Къабартыны 
бла Малкъарны битеу элле-
рини келечилери. 1914-1917 
жыллада къазауатны кези-
уюнде полкну тизгинлерине 
1300 кавказлы киргенди 
– жаралы болгъанланы бла 
жан бергенлени алышды-
рып. Батырлыкълары ючюн 
30 атлыгъа офицер чынла 
берилгендиле, бир къаууму 
уа аскерчи училищелеге бла 
прапорщиклени школлары-
на жиберилгендиле. Артда 
ала россейли аскерлени 
офицерлерини тизгинлери-
не къошулгъандыла.

Къабарты полк Биринчи 
битеудуния урушда айтхы-
лыкъ Кавказ атлы диви-
зиягъа киргенди, Галици-
яда, Буковинада, Румын 
фронтда къуллукъ этгенди. 
Сермешлени кезиуюнде 
кёргюзтген жигитликлери 
ючюн 500 атлы аскерчи 
Сыйлы Георгийни жору, 
«Кишилиги ючюн» майдал 
бла саугъаланнгандыла, 
аладан 11 Георгийни жоруну 
битеу тёрт даражасына да 
тийишли кёрюлгендиле. 

Сыйлы Георгийни жору 
уа 1807 жылда тохташды-
рылгъан эди. Ол патчах 
Россейде аскерчилеге бла 
унтер-офицерлеге берил-
ген баш къырал саугъа 
болгъанды. Кесин да Ата 
журтну эркинлиги ючюн 
къазауатда кишиликни эм 
батырлыкъны кёргюзтген-
леге берилгенди. Бу къырал 
саугъа 1992 жылда жангыр-
тылгъанын айтырчады. 

Кишиликни 
юлгюсю

1917 жыл… Россейни та-
рыхында къыйын, сынаулу 
кезиу башланады: Фев-
раль революция, россей-
ли аскерле чачылып баш-
лагъан заман, Болжаллы 
правительство, Октябрь 
революция… Октябрьде 
Къабарты полк Кавказгъа 
къайтады. Ол кезиуде аны 
къауумунда 600 офицер бла 
атлы болгъандыла. 

Петроградда революция 
башланнганыны, власть 
большевиклени къолуна 
тюшгенини юсюнден бил-

дириу къыралны мурдору 
бла тюрлендиреди. Полкда 
къуллукъ этгенле да поли-
тикагъа кёз къарамларына 
кёре бир ненча къауумгъа 
юлешинедиле,  бирлери 
андан ары къуллукъ этерге 
унамай, туугъан эллерине 
къайтадыла.  

1918 жылда мартда полк 
жокъ болуу чекге жете-
ди, аны тизгинлеринде 150 
аскерчи да къалмайды. 
Терекде, Къабартыда, Мал-
къарда совет власть тохташ-
хандан сора уа, полк саулай 
чачылады. 1918 жылда уа 
Граждан уруш башлана-
ды, «къызыллагъа» бла 
«акълагъа» юлешиннген-
ле къазауатха Кавказны, 
ол санда Къабартыны бла 
Малкъарны да, тартадыла. 
Алай бла бир полкну къау-
умунда къуллукъ этгенлеге 
бир бирге къажау турургъа 
тюшгенди. 

Болсада Къабарты полкну 
тизгинлеринде къуллукъ 
этген атлыла къыралны 
эркинлиги ючюн уруш бар-
дырып, туугъан журтлары-
на кертичиликни юлгюсюн 
кёргюзтгендиле. Башында 
айтханыбызча, къырал са-
угъалагъа тийишли бол-
гъанла да бардыла. Ол 
санда юнкер Эфендиланы 
Аслан-Алий Георгий жорну 
толу кавалери болгъанды, 
энтта «Кишилиги ючюн» 
майдалны 4-чю даражасы 
бла саугъаланнганды. Ол 
1917 жылда сермешледен 
биринде жан бергенди. 

Поручик, штабс-ротмистр 
Абайланы Магомет а аскер-
чиден офицер чыннга дери 
ёсгенледен бириди, ол да 
Георгий жорну 3-чю эм 4-чю 
даражасы, офицерлеге 
берилген алты орден бла 
саугъаланнганды. Батыр 
аскерчи 1919 жылда Граж-
дан урушда Кисловодск тий-
ресинде баргъан сермешде 
ауушханды. 

Неда Асанланы Хаджи-
Мурат. Ол Япон урушда кёр-
гюзтген батырлыгъы ючюн 
Георгий жорну 4-чю дара-
жасы бла, Къабарты пол-
кну къауумунда къуллукъ 
этген кезиуде уа «Кишилиги 
ючюн» майдал бла саугъ-
аланнганды. 1919 жылда 
большевиклени жанында 
акъ аскерлеге къажау сер-
мешлени къурагъанладан 
бириди. Хаджи-Мурат жесир-
ге тюшгенди, аны Нальчикде 
илишаннга салгъандыла. 

Биринчи битеудуния уруш-
да кишиликни юлгюсюн 
поручик Орусбийланы Че-
пеллеу да кёргюзтгенди. 
Ол да аскерчиден офицер 
чыннга жетгенди, кеси да 
алты орден бла саугъаланн-
ганды. Урядник Улбашланы 
Келлет да Георгий жорну 
3-чю эм 4-чю даражалары 

бла саугъаланнганды, аны 
2-чи даражасына да кёр-
гюзтюлгенди, дагъыда алты 
орден бла белгиленнгенди. 
Ол Малкъар революция 
полкга башчылыкъ этгенди. 
1930-1935 жыллада Къа-
барты-Малкъар областьны 
толтуруучу комитетини та-
матасы болгъанды. Алай 
политика репрессиялагъа 
тюшюп, 1938 жылда Алтай-
да ауушханды. 

Айдаболланы Солтанбий 
бла Хаджи-Мурат, Аккай-
ланы Жюнюс, Алчагъ-
ырланы Байрам, Аппай-
ланы Макар, Атабийланы 
Къаракиши бла  Юсюп, 
Байсолтанланы Аубекир,  
Ботайланы Назир бла Шо-
хай, Гемуланы Исмайыл, 
Жаппуланы Дуга, Жабо-
ланы Жюнюс, Заммаланы 
Алий, Къазийланы Атабий,  
Керменланы Малкъарукъ, 
Макъытланы Къаншау, Ми-
сакъланы Айдебул, Соза-
йланы Аубекир, Сотталаны 
Хажи-Мусса, Улбашланы 
Магомед-Герий, Хаджила-
ны Омар, Чапаланы Матай, 
Чочайланы Этеу, Шаханла-
ны Асланбек да Россейни 
душмандан къоруулау сер-
мешледе батырлыкълары 
ючюн  Георгий жорну 4-чю 
даражасы бла саугъаланн-
гандыла. 

Чегем жамауатдан пра-
порщик Келеметланы Ис-
майыл  а Георгий жорну 
3-чю эм 4-чю даражалары, 
Сыйлы Анна атлы орденни 
4-чю даражасы бла бел-
гиленнгенди. Аны юсюнде 
уа: «Кишилиги ючюн» деген 
жазыу барды. Ол 1915 жыл-
да сермешледен биринде 
жан бергенди. Бу тукъумну 
энтта бир келечиси юнкер 
Келеметланы Клишбийни 
жашы Къаншаубий эмда 
юнкер Шакъманланы Али-
Солтан   Георгий жорну 2-чю 
3-чю эм 4-чю даражаларын 
жюрютгендиле кёкюрекле-
ринде. 

Гелястанланы Кёккёз а 
Георгий жорну 3-чю эм 4-чю 
даражалары эмда «Ки-
шилиги ючюн» майдалны 
4-чю даражасына тийишли 
болгъанды Биринчи бите-
удуния урушну фронтунда 
жигитлиги ючюн. 

Къашхатаудан Черкесла-
ны Атту Къызыл аскерлени 
къауумунда 1919 жылда со-
вет къыралны тохташдырыу 
сермешледе жан бергенди. 
Ол да Къабарты полкну 
къауумунда къуллукъ этген 
кезиуде Георгий жорну 4-чю 
даражасы бла саугъаланн-
ганды. 

Полкну къауумунда къул-
лукъ этген атлы аскерчиле 
орденле, майдалла бла да 
белгиленнгендиле. Сёзге, 
Холамдан Жаболаны Мин-
чакъ  «Кишилиги ючюн» 
майдалны 4-чю даража-
сына тийишли болгъанды.  
1942 жылда (ол кезиуде 
анга 62 жыл толгъан эди) 
Минчакъ ол къазауатда 
жюрютген къамасын Къы-
зыл аскерни кереклерине 
бергенди. 

Къыралыбызны эркинли-
ги ючюн жанларын-къан-
ларын аямагъанларын мил-
летни батыр уланлары бла 
къызлары Уллу Ата журт 
урушда, афган къазауатда 
да кёргюзтгендиле. Бюгюн-
люкде уа аланы туудукъла-
ры энчи аскер операцияда 
Ата журтну къоруулаучусуну 
сыйлы атына кертичиликни 
тёресин андан ары барды-
радыла.  

ТИКАЛАНЫ Фатима. 

Душманнга хорлатмагъан, 
мамырлыкъны дайым сакълагъан 

Алимле айтханнга кёре, жер юсюнде тиллени саны 5650-ден 
асламды. Алай эсе да, ала ыйыкъ сайын тергеулерин барды-
ра, ол заманны ичинде бир тил жокъ болуп баргъанын айтып,  
жарсыулу шартха къайгъырадыла. Тюрк мурдорлу тиллени юс-
леринден айтханда уа, аллайлагъа саналгъанла 35 боладыла. 
Ол саннга, барыбыз да билгенликден, къарачай-малкъар тил 
да киреди. Анга эм къаршылагъа уа къумукълуланы, кърым 
татарлыланы эмда къараимлилени тиллери саналадыла.

Ана тилимде сёлешсем,
Мен сыфатлы болама. 
Жаяу бара тургъанлай,
Хайт деп, атлы болама. 

Мен тау тилимде сёлешсем,
Къушча, учхан этеме,
Тилим манга кюч берип,
Ауушладан ётеме.

Мен ёз тилимде сёлешсем,
Къууанч келеди манга.

Кече ортада тургъанлай,
Чыгъып барама тангнга.

Мен кесибизча сёлешсем,
Хар сёзюм – манга саугъа.
Таулу ауаз эшитселе,
Къууаннган этелле таула.

Туугъан жерсиз къалгъанда да,
Тилибиз жашнатды бизни,
Ата журтлукъ кюч бере,
Азат эте кёлюбюзню.

АНА ТИЛИМДЕ СЁЛЕШСЕМ

СОЗАЙЛАНЫ Ахмат,
КъМР-ни, КъЧР-ни да халкъ поэти.

Арт кезиуде ана тилибизден дерсле бериуню, аны сабийлеге синг-
дириуню юсюнден кёп айтабыз, жазабыз. Аны сылтауу уа сабий-
лербизни тауча сёлешмей, харкюнлюк жашауда аны хайырланмай 
тохтагъанларындады. Бу жарсыу бла байламлы кёплени оюмларын 
соргъанма. Алай ала барысы да, бек биринчиден, юйюрде адам-
ларыбыз ёз тиллеринде сёлешгенни къойгъанларын эмда сабийле 
жюрюген садикледе ана тилге юйретиуге тийишли эс бёлюнмегенин 
белгилейдиле. Аны бла байламлы биз бир ненча сабий садлагъа 
сёлешгенбиз эм бу башда айтылгъан болумну къалай тюзетирге бол-
лукъду деп, бир къауум адамдан соргъанбыз. 

23 февральда Ата журтну къоруулаучусуну кюню 
быйыл 102-чи кере белгиленирикди. Байрамны тары-
хы 1922 жылда 27 январьда башланнганды. Ол кюн 
Къызыл аскер къуралгъанлы тёрт жыл толгъанына 
аталып, РСФСР-ни битеуроссей ара толтуруу комите-
ти энчи бегим чыгъаргъанды. «Советлени 9-чу битеу-
россей съездини Къызыл аскерни юсюнден бегимине 
тийишлиликде, ВЦИК-ни президиуму толтуруу коми-
тетлени Къызыл аскер къуралгъан кюннге эс бурур-
гъа чакъырады (23 февральда)…», – деп айтылады 
документде.

Ма ол бегимден башланнганды бюгюнлюкде къы-
ралны къоруулаучуларыны, уллудан тутханда уа, 
битеу эр кишилени байрамларын белгилеген тёре. 

Болсада Ата журтну эркинлигин, жалынчакъсыз-
лыгъын сакълау не заманда да сыйлы борч болгъан-
ды.  Бу статьяда уа патчах Россейни сейирлери ючюн 
къазауат бардыргъан, жигитликни юлгюсюн кёргюз-
тюп, къырал саугъалагъа тийишли болгъан батыр 
уланларыбызны юслеринден хапарларгъа сюебиз. 
Аладан кёплери артда Кавказда совет властьны тох-
ташдырыу жумушлагъа къатышхандыла. 

РусГидро «Къундуз кёлню къатында 
тамашалы мастерской» деген китапны 
презентациясын бардыргъанды. Аны 
Саугъагъа китап бериуню халкъла ара-
лы кюнюне жоралагъанды. Бу жумуш-
ну компанияны Къабарты-Малкъарда 
бёлюмюню келечилери Нальчикде 
онунчу номерли библиотекада тамам-
лагъандыла. Ары гитче классланы окъ-
уучуларын да чакъыргъан эдиле.

Энергетикле сабийлеге гидроэлектро-
станция къалай ишлегенини, компанияны 
кесини юсюнден да хапарлагъандыла, 
Къабарты-Малкъарда неллай бир станция 
болгъанын да билдиргендиле. Алагъа эс 
буруп тынгылагъанлары ючюн, барына да 
саугъагъа сагъынылгъан китапны берген-
диле. Ол а энчи ала тенглилеге деп жараш-
дырылгъанды. Аны тюкенледе сатарыкъ 
тюйюлдюле, тиражын саулай да библио-
текалагъа юлеширикдиле. Дагъыда бир 

кесегин а РусГидрону конкурсларында эмда 
экология акцияларында хорлагъанлагъа 
берликдиле.

«Компания сау болсун бу саугъа ючюн. 
Ала бизге бериучю китаплагъа гитче окъуу-
чуларыбызны арасында сейир не заманда 
да уллуду», – дегенди библиотеканы башчы-
сы Амина Бажева.

Жандауурлукъ программасыны чекле-
ринде РусГидро онбир китап чыгъаргъанды. 
Аланы бирлери суратлау, башхалары уа 
илму-жарыкъландырыу магъаналыдыла. Бу 
проектни юсю бла гидроэнергетика компа-
ния ёсе келген тёлюде къыралны тарыхына, 
илмуда эмда техникада жангычылыкълагъа, 
саулай инженер усталыкъгъа эмда энчи 
электроэнергетикагъа сейирлерин къоз-
гъаргъа умут этеди.

УЛБАШЛАНЫ Мурат хазырлагъанды.

КЪОНАКЪЛАНЫ Хасан

 Жандауурлукъ

 Тхэквондо

Нальчикде тхэквондону 
олимпиада тюрлюсюнден 
СКФО-ну биринчилиги барды-
рылгъанды, анга округну битеу 
регионларындан 15-17-жыл-
лыкъ 150-ге жууукъ спортчу 
къатышхандыла. 

Эсеплеге кёре, республика-
бызны тхэквондочулары онтёрт 
майдал къытхандыла. Алчы 
жерлеге Камбулат Гусейнов, 
Диана Иванова, Асанланы 

Дарина, Трамланы Дарья, 
Хаджиланы Сальма, Казбулат 
Казанчев эм башхала чыкъ-
гъандыла. Ала барысы да энди 
Россейни биринчилигинде 
сермеширикдиле, ол а 14-20 
мартда Подмосковьеде Руза 
шахарда боллукъду.

ХАБИБУЛЛАХЛАНЫ 
Зульфия.

Энди – даражалы эришиуге

Къабарты-Малкъарны автомобиль-
жол колледжини окъуучулары Ата жур-
тну къоруулаучусуну кюнюне жоралап, 
жандауурлукъ акция къурагъандыла 
эмда энчи аскер операциягъа къатыш-
хан жашлагъа гуманитар жюкню жый-
ышдырыуну къолгъа алгъандыла.

Жаш адамлагъа  ата-аналары, препо-
давательлери, колледжни таматалары  
да  болушадыла. Алай бла, тюрлю-тюрлю 
ашарыкъла, татлы эмда гара суула, къол-
бет жуугъан затла, бир кере хайырланнган 
салфеткала эмда медицина керекле да 
жыйышдырылып,  белгиленнген жерге 
тийишдириледиле.      

Бу жандауурлукъ ишге Нальчикни 
женгил промышленность колледжини 
эмда  шахар школланы талайы да къо-
шулгъандыла.

Автомобиль-жол колледжни директо-
руну юйретиу иш жаны бла  орунбасары  
Чеченланы Диананы башчылыгъы бла 
студентлени къаууму, сабийлени бла жаш 

тёлюню «Биринчилени атламлары» битеу-
россей биригиулерини регион бёлюмюню 
келечилери  эмда  колледжни волонтёрла-
ры бла бирге жыйышдырылгъан затланы 
Шимал Осетия-Аланияны Владикавказ 

шахарында  аскер бёлюмледен бирине  
элтип бергендиле, андан а керекли  жюк 
тийишли жерге  жетдирилликди.

ХОЛАЛАНЫ Марзият.

Огъурлулукъну чеги жокъду

Черек районда жашагъан-
ла бу тюбешиуню эрттеден 
бери  сакълай эдиле. Ол а бу 
кюнледе болгъанды. Алагъа 
къонакъгъа  «Биринчилени 
атламлары» битеуроссей би-
ригиуню регион бёлюмюню 
къаууму Аслан Шипшевни 
башчылыгъында  келген-
диле.

Тюбешиу районну  Жаш 
тёлю  арасында бардырыл-
гъанды. Аны ишине жаш 
тёлю, ата-анала, эллиле да 
къатышхандыла.  Черекчиле 
«Биринчилени атламлары» 
биригиуню ишин, аны баш-
ламчылыкъларын да бек 
жаратханларын айтхандыла, 
сабийлери аны тизгинлерине 
кирирлерин сюйгенлерин да 
билдиргендиле, аны  айны-
тыр ючюн не этерге керек 

болгъаныны юсюнден оюм-
ларын да айтхандыла. 

Абаданланы кёп соруула-
ры да болгъанды. Ала энчи 
аскер операциягъа къатыша 
тургъанлагъа  болушлукъ 
этиу къалай къуралгъанына, 
«Бек иги бахча» деген  кон-
курсха къатышыуну жорукъ-
ларына,  юйюр бла бирге  
жолоучулукъгъа барыугъа, 
къалгъан-къулгъанланы 
жыйыугъа, саулукълу жашау  
бардырыугъа, аллай башха 
магъаналы жумушлагъа эс 
бургъандыла.

Черек районну админи-
страциясыны  башчысыны 
орунбасары Тареза Эфен-
диева «Биринчилени ат-
ламлары»  къурагъан ишле 
керти да  сабийлени бла жаш 
тёлюню огъурлулукъ этерге,  

бютюн низамлы эмда адеп-
ли  болургъа талпындыр-
гъанларын чертип  айтханды.

    Ахырында битеуроссей 
биригиуню регион бёлюмю-
ню таматасы Аслан Шипшев  
ата-аналагъа  сабийлерин 
башламчылыкълагъа, «Би-
ринчилени атламларына» 
къатышыргъа кёллендирген-
лери ючюн  ыразылыгъын 
билдиргенди, мындан ары 
да ала бирге  къаты бай-
ламлыкъда ишлериклерине 
ышаннганын да айтханды. 
«Бек башы – абаданланы 
бизни ишибизге  ыразы бол-
гъанларыды эмда анга сан-
сыз болмагъанларыды», 
- дегенди.

ДАЛХАТЛАНЫ Марзият.

Нальчикде Кёп жанлы  жаш тёлю  арада 
«Ата-бабаларыбызны ауазлары» деген тю-
бешиу болгъанды. Анга миллет жырланы 
айтхан, макъамланы сокъгъан  белгили 
жырчыла, музыкантла да келгендиле.  Ала-
ны араларында Гергъокъаланы Халимат, 
Мурат Шокуев, Ислам Шикабахов, Амина 
Даова  болгъандыла. Ала бурун заманла-
дан къалгъан макъамланы бла жырланы 
эшитдиргендиле. Алагъа жаш жырчыла да 
къошулгъандыла. Ала уа «Кавказ» тепсеу 
къауум бла бирге чыкъгъандыла. 

Къонакъла, эрттегили макъамла, жырла  
бла шагъырейленнгенден сора да, кёп сейир 
шартланы юслеринден да билгендиле. Ар-
тистле уа, жырлардан алгъа, жыр къалай жа-
ратылгъаныны юсюнден хапар айтхандыла.

Ахырында уа  тюбешиуге келгенлени хар 
бири да  кесини оюмун билдиргенди. Аланы 
бирлери элде гитче заманларыны юсюнден 
хапарлагъандыла, башхалары да жашаула-
рыны бир кезиулерин эсгергендиле.

Тюбешиуге жаш адамла, сабийле да къа-

тышхандыла. Нек дегенде Жаш тёлю араны 
эшиклери кимге да ачыкъдыла. «Ата-баба-
ланы ауазлары» ингир а сабийлени, жаш 
адамланы да эслеринде ёмюрге къаллыгъ-
ына ишек жокъду.

ХОЛАЛАНЫ Марзият.

Онжетинчи февральда «Декоратор 
Орбита» салонда  Болатланы Юруслан-
ны поэзия ингири болгъанды. 

«Быллай ингирле къураргъа умут этгеним-
лей, хар жолдан манга: «Назмуланы музыка 
бла окъусагъыз иги болмазмы эди?» - дейди-
ле. Назмула уа кеслери музыкадыла», - де-
генди Юруслан, ингирни ача туруп. Кертиси 
бла да, сёзледе макъамла жукълапдыла, 
жаланда аланы уятып, дуниягъа баям этген 
фахму керекди. Сёзге музыка  да, суратлау 
искусство да, илмула да – бары да сыйына-
дыла. Болатланы Юруслан малкъар, орус, 
тюрк тилледе жазгъан назмуларын окъугъ-
анды. Не зат айтыргъа боллукъду аланы 
юслеринден? Ала табийгъатха ушайдыла, 
баш ышанлары уа эркинликди. 

Болатланы Юруслан кёп къыраллада 
жашагъанды, ол аны поэзиясында бек 
сезиледи. Тар тюйюлдю дуниясы, кенгди, 
жарыкъды, сейирликди. Сёз адамны ким 
болгъанын, фахмусун да ачыкълап, кёргюз-
тюп къояды. Юрусланны сёзю къанатлыды, 
кёкде учхан къанатлыды, тенгиз толкъунлада 
жюзген чабакъды, бирде уа адамлагъа къа-
рыу саугъалагъан ташды. Кёзлеринги жабып 
тынгыласанг, бир узакъ жерлеге барып, кёп 
затланы кёрюп, билип, къууанып къайтаса. 

Юрусланны поэзиясыны жаланда магъ-
анасы угъай, къурамы да  эркинлик бла 
байламлыды. Хау, ямб, хорей, амфибрахий 
да табарыкъсыз, алай кёп назмулары эркин 
формада – верлибр бла жазылыпдыла. 
«Верлибрде да бардыла жорукъла, аны бла 
назму жазгъан тынч тюйюлдю», - дегенди 
Юруслан.

Къалай жаратыладыла назмула? Хар жол-
дан башха тюрлю. Сёз ючюн, поэт Индияда 
болгъанында, тохтаусуз жазып тургъанын 

айтханды: жангы жерле анга илхам саугъ-
алагъандыла. 

Болатланы Юруслан чыгъармачылыкъ 
бла кюрешген адамланы къадарлары тынч 
болмагъаныны юсюнден айтханда, «Про-
метейни къыралы» деген китапны жазгъан 
Константин Чхеидзени эсгергенди. «Мен 
Чхеидзе жашагъан шахарлагъа баргъанма, 
аны китаплары, кийимлери алыкъа сакъ-
ланыпдыла. Бизни республикада Кавказны 
алай таза сюйген жазыучуну музейи болса, 
бек иги боллукъ эди!» - дегенди. Андан сора 
да, назмучу кёп жылланы Антуан де Сент-
Экзюперини жашауун, чыгъармачылыгъын 
да тинтгенди, кёп къыраллада бу жазыучуну 
юсюнден лекцияла окъугъанды. 

Болатланы Юруслан жаланда поэт угъай, 
культуролог, философ болгъаны баямды. 
Аны бир къауум лекциялары жазылып, 
школлада видео дерслеча окъуучулагъа 
кёргюзтюлселе да боллукъ эди. 

БАЙСЫЛАНЫ Марзият. 

Россейни МЧС-ни регионда 
Баш управлениясында ведом-
ствону вузларына кирирге кан-
дидатланы араларында конкурс 
башланнганды. Аны бла байлам-
лы жаш адамланы ата-аналарына 
тюбешиу къуралгъанды, алагъа бу 
жаны бла бийик усталыкъ билим 
алыуда жорукъла ангылатыл-
гъандыла.

Алай бла МЧС-ни вузларында 
окъутуу бюджет халда барды-
рылады, аны толусунлай къырал 
кеси жалчытады. Вступительный 
экзаменлеге школланы онбир 
классларын бошагъанла неда 
орта усталыкъ билим алгъанла 
жибериледиле, аланы саулукъла-
рына, къуллукъ этиуде магъаналы 
энчи (халлери бла байламлы) эм 
ишчи ышанларына къаралады. 
Ала Бир къырал экзаменни да 
(орус тил, профильли математи-
ка эм физика), ызы бла МЧС-ни 
вузунда да къошакъ сынауланы 
ётерге керекдиле. Ала бла пси-
хологла сёлешедиле, андан сора 
жашла физкультура мардаланы 
да берирге керекдиле. Ахырын-
да управленияны комиссиясы 
окъуугъа эм тийишлилени сай-
ларыкъды.

Окъутуу «От тюшюуге къор-
къуусузлукъну жалчытыу» уста-
лыкъгъа кёре бардырылады. Аны 
жетишимли бошагъанлагъа «Ич 
службаны лейтенанты» деген 
чын эм Баш управленияны бё-
люмлеринде къуллукъ этерге онг 
бериледи.  

- Мурат Борисович, кадет 
школда, мен ангылагъан-
дан, билим аскер хазырлыкъ 
жаны бла бериледи. Ол сизге 
жууукъмуду?

- Аскер хазырлыкъгъа мында 
эс бурулады. Алай кадет школ-
ну баш борчу  битеулю орта 
билим бериудю. Аскер-патриот 
ниетде юйретиу бла орунбаса-
рым кюрешеди, ол офицерди. 
Юйретиучюлени араларында 
Сауутланнган кючлени, право 
низамны сакълаучу органланы 
офицерлери бардыла. Мен а 
школгъа саулай башчылыкъ 
этиуге жууаплыма. 

- Бюгюнлюкде сизде ненча 
сабий окъуйду, сора аланы 
алгъанда, къаллай излемле 
салынадыла?

- Бусагъатда 170-ге жууукъ 
окъуучубуз барды, аланы ал-
тынчы классдан башлап ала-
быз. Сайлау къатыды - бир 
жерге талай адам болуучуду. 
Бизден сора да, Терекде бла 
Атажукинода эки кадет школ 
барды, барыбыз да республи-
каны Жарыкъландырыу эм 
илму министерствосуна кире-
биз. Бизге сабийле битеу ре-
спубликадан келаллыкъдыла, 
алай, тёреде бола келгенича, 
аланы асламысы жууукъдагъы 
жерледендиле. 

Школгъа алырдан алгъа 
сабийле къайсы классда бол-
гъанларына кёре орус тилден, 
математикадан эм физкуль-
турадан сынауладан ётеди-
ле, ала бла психологла да 
сёлешедиле. Кадет школну 
бошагъандан сора, ала Бир 
къырал экзаменни бередиле, 
аттестат аладыла. Окъуу кере-
кле бла толусунлай жалчыты-
лынадыла.

- Ала бийик неда орта би-
лим алыргъа киргенде, кадет 
школну бошагъанлары себе-
плик боламыды?

- Жорукъла бла угъай. Алай 
эсе да, кадет школланы бо-
шагъанла низамгъа юйренн-
генлери, устав, башха аскер 
дисциплинала бла шагъырей 
болгъанлары себепли, аскер 
вузлагъа киргенде, аланы сай-
ларгъа сюедиле. Школну, ызы 
бла аскер вузланы тауусханла 
бизге къонакъгъа да келедиле, 
бюгюннгю окъуучуларыбыз 
бла ушакъла бардырадыла, 
усталыкъларыны юслеринден 
айтадыла – анга кёре ала бла, 
сора тёлюлени араларында да 
байламлыкъла сакъланадыла. 

- Окъуучуларыгъызны ара-
ларында къыйын болумгъа 
тюшгенле, ёксюзле, интер-
натлада жашагъанла уа бар-
мыдыла? 

-  Къыйын жашау болумгъа 
тюшген юйюрледен балала 
мында кёпдюле, осал къы-
лыкълагъа тартылыргъа бол-
лукъ сабийле, школ низамны 

бузгъанла, аталары неда ана-
лары болмагъанла бардыла – 
алагъа энчи къаралады, керек 
болса, ала бла устаз-психолог 
неда социал педагог къошакъ 
халда ишлейдиле. 

Дагъыда Жарыкъланды-
рыу эм илму министерство 
«Жигитлени сабийлери» деген 
программаны толтуруп тебире-
генди, аны да тамамлайбыз.  

- Школда низам къаллай-
ды?

- Окъуучула мында беш кюн-
ню турадыла, байрым кюнню 
ингиринде ата-аналары алып 
кетедиле, ыйых кюнню инги-
ринде артха келтиредиле.

Ала эрттенликде-эртте ту-
радыла, жатхан жерлерин, 
отоуларын жыядыла, зарядка 
этедиле, дерслеге киредиле, 
солуйдула, тизилип барыр-
гъа юйренедиле, спорт сек-
циялагъа бла кружоклагъа 
кетедиле, кюннге беш кере 
ауузланадыла. Тири солуугъа, 
жарау этерге да заман бериле-
ди. Китапханада уа сюйгенле 
китап окъуйдула.

Сабийле осал къылыкъ-
лагъа берилмезлерине да 
сакъбыз, ол мурат бла  тёрели 
халда Жарыкъландырыу эм 
илму, Жаш тёлюню ишлери 

жаны бла министерстволадан, 
Жаш тёлю арадан специалист-
лени, наркологланы, МВД-ны 
келечилерин чакъырабыз, ала 
жаш адамла бла ангылатыу 
халда ушакъла бардырадыла. 

- Кадетлени спортда же-
тишимлерини юслеринден 
да дайым жазыучубуз. Ала 
къайда юйренедиле?

- Бабугентде къол тюйюш-
ден, боксдан да кючлю школла 
бардыла, ала бла келишимле 
тауусханбыз, сабийле алада 
жарауларын бардырадыла. 
Къашхатауда физкультура-
саулукъ кючлеу комплексге уа 
жюзерге элтебиз, футболдан 
секциягъа да жюрюйдюле.          

Быйылны эсеплерин келтир-
генде, январьда кадетлерибиз 
Пятигорскда боксдан округ 
даражалы эришиуге къатыш-
хандыла, Эдуард  Хамурзов, 
Кантемир Батыров, Бёзюланы 
Ислам алчыла болуп къайт-
хандыла. Февральда спортчу-
ларыбыз кеслерин Нальчик-
де универсал сермешледен 
СКФО-ну биринчилигинде 
сынагъандыла. Анга округну 
регионларындан 450-ге жу-
уукъ адам къатышхан эди. 
Анда Исуф Езиев жетишимли 
болгъанды. ММА-да бирин-

чи жерге Эльдар Кунижев 
чыкъгъанды. Дагъыда «ал-
тынны» - Беслан Шхагапсоев, 
«кюмюшлени» уа Атабаев 
Идар бла Чеченланы Айда-
мир къытхандыла, алчыланы 
санына Дамир Кармоков да 
къошулгъанды.

- Аскер-патриот юйретиуге 
уа энчи эс бёлюне болур?

- Бу иш манга министерство-
да ишлеген кезиуюмден бери 
да жууукъду. Аскер-патриот 
ниетде юйретиу, бек алгъа, Ата 
журтха сюймекликден башла-
нады. Хар инсан да туугъан 
жерини тарыхына, къыралына 
саулайда ыспас кёзден къа-
раргъа, хурмет этерге керекди 
- аскер эм инсанлыкъ патри-
отлукъ андан башланады. Биз 
сабийлеге жангыз да тарыхны 
билдириу эм аны сакълау 
иш бла чекленип къалмай-
быз, анга жораланнган регион 
эм федерал проектлени да 
толтурабыз, ол санда сурат 
эм плакат ишлеу неда назму 
окъуу жаны бла эришиулеге 
барабыз. Школубуз айтхылыкъ 
танкчы генерал-майор Деппу-
ланы Хакимни атын жюрюте-
ди да, кадетлеге аны жашау 
жолундан, жигитлигинден да 
хапар айтабыз.

Бу ишни магъанасы дунияда 
бола тургъан халлагъа кёре 
бютюнда уллуду. Энчи аскер 
операцияда къуллукъ этген 
аскерчилеге болушуу ишлеге 
тири къатышабыз: ДОСААФ, 
ветеран биригиуле, «Жангы 
бийиклик» эм «Артха бир атлам 
да угъай» эм башха организа-
цияла бла байламлыкъдабыз. 
Сабийле аскерчилеге пись-
мола жазгъандыла, алагъа 
жылы кийимле, дарманла жи-
бергенбиз. Былайда бек башы 
- сабийлени бу ишге къошум-
чулукъ этгенлери, ол кезиуде 
аланы жюреклеринде патриот 
сезимле жаратылгъанлары.

- Журтубузну тарыхы бла 
байламлы къууанч ишледе, 
тюбешиуледе кадетлени кёре-
биз, тизгинли, чырайлы жаш 
адамларыбызгъа къарагъан 
ёхтемлик туудурады.

- Хау, ала Хорламгъа, Уллу 
Ата журт урушха, афган урушха 
аталгъан эм кёп башха ишлеге, 
ол санда Сыйлы къалауур-
лукъгъа, къошумчулукъ этерге 
излейдиле. Алай алагъа хар 
сюйген барып къалалмайды, 
окъуу, низам жаны бла айыр-
малы болгъанланы жибере-
биз. Кадетлени алчылыкъгъа 
итинирге да юйретебиз, ол 
мурат бла «Лидерство» деген 
кружок къуралгъанды.

- Сабийлерин кадет школ-
гъа берирге излеген ата-ана-
лагъа не айтырыкъ эдигиз?

- Бек алгъа, аны юсюнден 
балалары бла сёлешсинле, 
ол кадет школда окъургъа 
сюйгенин бла къалгъанын 
сорсунла. Нек дегенде быллай 
низамда чыдаялмазлыкъла 
бардыла. Таматала гитчеге 
кадет жашауну энчиликлерин 
ангылатыргъа, кёллендирирге 
керекдиле, зор бла келтирирге, 
алай бла сабийни «сындырыр-
гъа» жарамайды. 

- Сабийле мында кече, кюн 
да турадыла, школ алагъа 
экинчи юйлерича болуп къа-
лады. Алай юйюрдеча жы-
лыулугъ а къураяламысыз, 
ол мында керекмиди?

- Аскер хазырлыкъгъа юй-
ретгенле къатыракъ болургъа 
тийишлидиле, устазла, класс 
башчыла уа сабийлеге ол жы-
лыулукъну берирге кюреше-
диле. Окъуучуларыбыз бла 
арабыз сууукъ тюйюлдю, кадет 
школ болгъанлыкъгъа, бары-
быз да ангылайбыз: сабийге 
жумушакълыкъ, огъурлу кёзден 
къарау да керекдиле. Солуу 
кюнледе юйлерине кетселе да, 
бери артха къайтыргъа сюерча, 
тансыкъларча болурларына 
къайгъырабыз. Сабий жюрег 
а аны сюйгенлерин бла сюйме-
генлерин, айхай да, бек сезеди. 

Ушакъны КУЛЬЧАЛАНЫ 
Зульфия бардыргъанды. 

Билим

Бабугентде генерал Деппуланы Хакимни атын жюрютген экинчи номерли кадет 
школну директоруну къуллугъун Гыллыланы Борисни жашы Мурат толтурады. 

Мурат Борисович Къабарты-Малкъар къырал университетде юриспруденция жаны 
бла бийик билим алгъанды. «Россейни алчылары» конкурсха къатышханды, билим 
алыргъа ахча саугъагъа да  тийишли болгъанды. Халкъ мюлкню эм къырал управ-
ленияны академиясын тауусханды. Республиканы  Жарыкъландырыу эм илму, ызы 
бла Жаш тёлюню ишлери жаны бла министерстволарында ишлегенди, алада ёсе 
келген тёлюлени Ата журтха сюймекликге юйретиу жаны бла кюрешгенди. Ведом-
ствода ишлеген кезиуюнде «Билим бериуде менеджмент» усталыкъгъа да юйренн-
генди. 

Бизни бла ушагъында ол кадет школда окъутууну, анда турмуш къалай къурал-
гъаныны, кадетлеге къаллай онгла берилгенлерини юслеринден билдиргенди. 

«Баш борчубуз окъуучуларыбыз туугъан жерлерин 
сюерча, аны тарыхын багъаларча этиудю»

Адабият 

Музыкадан толу назмула

Ата-бабаланы ауазларын эшитдире

Бир бирни ангылау халда

Эсгертиу

Къутхарыучула 
болургъа сюйгенлеге

 Биз биргебиз 

 Къууанчлы ингир


